
0,1 Herzinscowere
0,2 uor deme des mutis sagirere
0,3 sinir tougen njeman ne mah besperren
0,4 ne la mir herre nit gewerren
0,5 mine manicfalden missetat
0,6 so ne mohte min njemer werden rat
0,7 du ne woldis mih ueste machen
0,8 der lib ist zu geistlichen sachen
0,9 weih vnde ungehaldich
0,10 nu bist aber du herre so gewaldic
0,11 daz du mih wole gesterken maht
0,12 mit diner gotelicher craft
0,13 einen camf han ih entfangen
0,14 der ist noh unirgangen
0,15 den jemer zu allin stunden
0,16 di tuginde habint mit den sunden
0,17 ware schirmere
0,18 wis min uoruechtere
0,19 vnde hilf der tugintlicher scare
0,20 daz si uz dem herzin uertribe gare
0,21 der sunden blimasse
0,22 so wirt der sin wasse
0,23 uor dir zu uernemene vnde ze redene
0,24 dv gibis uns allin uergebene
0,25 swaz uns zu deme libe unde zu der sele mach gefrumen
0,26 uater ungescheiden uon deme sune
0,27 sanctus iohannes hat getichtet
0,28 swer knechtliche ujchtet
0,29 daz er den tuvil an gesiget
0,30 der ist deme din gnade gibit
0,31 daz uerborgene brot zu ezzin
0,32 da mite er wol mac uergezzin
0,33 allir der not di er ie gwan
0,34 swer dise rede gemerken can
0,35 des hat ime der kunjnc dauid gestaten
0,36 er sprah “herre dv salt mih gesaten
0,37 mit din selbis antlize
0,38 andirs ware uns unnvzze

0,39 alliz himelisches lon”
0,40 dar umbe spreche wir kyrieleison
0,41 An dir ewige vater stet der gewalt
0,42 dine werc di sint manicfalt
0,43 du scaffis vnde antredis
0,44 dv ovgis vnde zvleidis
0,45 du zimbris vnde brichis
0,46 dv intlibis vnde richis
0,46a dv heiliges vnde uirdamnis
0,46b dv zestoris vnde samenis
0,47 du zurnes vnde uergizzes
0,48 du irslehes vnde uermisses
0,49 du hoes vnde uerdruckes
0,50 du gibis vnde entzuckis
0,51 du gehaldis vnde teilis
0,52 du wndis vnde heiles
0,53 du heiliges vnde uerdampnes
0,54 zu zestores vnde samnes
0,55 du uffis vnde neiges
0,56 du uerbirgis vnde zeiges
0,57 du entnemis vnde borges
0,58 du gildis vnde njet ne sorgis
0,59 du muris vnde zeuelles
0,60 du zefures vnde stelles
0,61 du fromis vnde irres
0,62 du richtes vnde zewirres
0,63 du truckenes vnde netzes
0,64 du entfehes vnde letzes
0,65 du irfrowes vnde trures
0,66 du suzes unde irsures
0,67 du zjeres vnde fules
0,68 du uerbrinnes vnde kules
0,69 du weines vnde laches
0,70 du wirkis unde entsaches
0,71 du fromes gerecht vnde krumb
0,72 vnde witzic vnde tumb
0,73 vnde gesunt vnde lam
0,74 du gibis witze dem der njet ne han
0,75 du bist iungere vnde herre
0,76 du bist nah vnde uerre
0,77 du heldis vnde lezis
0,78 du bist michel vnde mezich
0,79 du bitteris vnde suzis
0,80 du uehes vnde gruzis
0,81 du uerlogenis vnde iehes
0,82 du bist blint vnde gesehes
0,83 du samftis vnde sweres
0,84 du uollis vnde leres

0,85 du fremedes vnde irkinnis
0,86 du hazzis vnde mjnnis
0,87 du bist liecht vnde naht
0,88 du nimes di craft vnde gibis di maht
0,89 du beges tu alliz eine
0,90 ewiger uater reine
0,91 dv has alliz daz wol uollinbracht
0,92 des uon anegenge hatte gedacht
0,93 din uorsihtige wistum
0,94 daz was din ebinewiger sun
0,95 der dir gab uolleist vnde rat
0,96 vnde maniger slahte namen hat
0,97 der wold ih ein teil kunden
0,98 ob ih torste uor mjnen sunden
0,99 wan daz ih des guten trost han
0,100 iz mac mir also irgan
0,101 alsame du spreche an dime wissagen
0,102 swer sih wider zu dir wil gehabin
0,103 ist er uon den sunden swarz worden e
0,104 du machis in wiz alse der sne
0,105 sulhir gnade sin wir an dir gewis
0,106 pater de celis
0,107 Din name vnde din gebot
0,108 heizit war mennische vnde warir got
0,109 vnde heizit wunderlicher ratgabe
0,110 ein lebindiz brot vnde ein warir winrebe
0,111 ein starkir got ein furste des frides
0,112 orthabe des libes uenre des sigis
0,113 engil vnde wissage ewart
0,114 lewe einhorne vnde lebart
0,115 are calb vnde lamp
0,116 vnse trost vnde unsir heilant
0,117 unsir svnere
0,118 vnde unsir mitteilere
0,119 zwischen dir herre vnde uns
0,120 daz sint di namen dines suns
0,121 nu irvulle dv heiliger crist
0,122 mit den werken daz du in den namen bist
0,123 vnde bedenke alle unse not
0,124 daz dv mit dime tode unsin tot
0,125 zvfurtis an deme stamme
0,126 wande uns in dise wtclamme
0,127 uirstiz adamis gire
0,128 daz uirtiliget daz blut daz uze diner site
0,129 unde uz anderen dinen windin floz
0,130 dar umbe spreche wir “criste audi nos”
0,131 Heiliger geist warir uogit
0,132 njeman dih inneclichen lobit

0,133 dv ne scaffis di wort in sime sinne
0,134 mit dem fvre diner minne
0,135 allis gutis aneginne
0,136 di mein miner zungin dv uerbrinne
0,137 di den herzen den luterin sin binjmint
0,138 zv sprechene di wort di dir inzemint
0,139 wande dv heizis wistumis brunne
0,140 ein sluzil der irbarmunge
0,141 der armen trostere
0,142 reinis herzin minnere
0,143 ein wek des ewigen libis
0,144 vnde ein mark des himelstiges
0,145 iz triffet dir ze rehte
0,146 daz du dine sculdigen knehte
0,147 mit ir schepfere uersunes
0,148 du wermis vnde kulis
0,149 du fuhtes vnde dirres
0,150 du entsluzis vnde uersperris
0,151 du enslefes vnde weckes
0,152 du enthullis vnde deckes
0,153 du lockis vnde scuohes
0,154 du wonjs vnde fluhis
0,155 du zvhis vnde bruotis
0,156 du sterkis vnde behutis
0,157 du enzundis vnde lisches
0,158 du salwes vnde wisches
0,159 du riches vnde armis
0,160 du refsis vnde irbarmes
0,161 du hebis legis vnde tregis
0,162 du habis stille vnde irweges
0,163 nah dus mislichen gaben
0,164 salt u herre nah dinen gnaden
0,165 unseme durreme herzin gebin
0,166 dinen geistlichen regen
0,167 da uon wir den wochir mugen beren
0,168 des wir ewicliche sin generen
0,169 so muge wir gereite
0,170 in der sicherheite
0,171 des himelriches sin gewis
0,172 miserere nobis
0,173 Owi einualdige trinitas
0,174 ein gewaldiger got der da je was
0,175 ubir alle di gesceffe di da sint
0,176 du heizis uater vnde kint
0,177 dinem gewalde njwit widerstet
0,178 wand iz alliz uon dir irget
0,179 swaz in dem abgrunde duzit
0,180 vnde in deme wazzere fluzit

0,181 vnde alliz daz uf der erden lebet
0,182 vnde daz in der lufte swebet
0,183 des n ist neheine wis so ujle
0,184 daz iz nvit si wene alse du wil
0,185 in den erdinen iz gescaffin ist
0,186 sceffere dv einre bist
0,187 irbarme dih ubir dine hantgetat
0,188 wande in eine din gute uirligen hat
0,189 daz si mit engelin redebare sin
0,190 vnde machit di arme sele fri
0,191 uz dirre colegrubin
0,192 daz si in dinen lobe ruowin
0,193 under den engelischen choren
0,194 da si sih sehen vnde horen
0,195 vnde ir frowede njemer zvste
0,196 carens omni tempore
0,197 Liechte magit magitumis gimme
0,198 der engele furstinne
0,199 palenze des himelis
0,200 gemale des ewigin kuningis
0,201 dv bist ein beslozin porte
0,202 dan abe der wissage sagin horte
0,203 do ime der engel zeigete ein hus
0,204 er sprah “har in sal vnde hir uz
0,205 vnsin herren sin ein fri vart
0,206 di porte sal jemer sin bespart”
0,207 di bezeichinit dih unde din svn
0,208 di dir den ewiclichen magitum
0,209 behilt nah siner geburte alsam e
0,210 dv bist uze der wurzele iesse
0,211 ein gerte uz gesprungen
0,212 di den blumen hat gwunnen
0,213 dan abe uns di frowede quam allir gnaden
0,214 vnde allin den di do lagen
0,215 in der wustenunge unberhaft
0,216 din wuchir hat uns widerbraht
0,217 zu deme wuchere allir tuginde
0,218 des wis an uns gehugende
0,219 Mutir der irbarmunge
0,220 vnde der grozin missehellunge
0,221 zv der uns daz eriste wib frumete
0,222 noch daz unzevurt stunde
0,223 wene durh dinen trost
0,224 dv hast uns vngnedicliche irlost
0,225 daz was der nit
0,226 vnde der wnderliche strit
0,227 di die engele heten ufe di mennischeit
0,228 wan durh dinen trost war magit

0,229 alse wir lesen uon dinen uorderen
0,230 daz ist in der scrift unirborgen
0,231 do ime di engel irschinen geruchtin
0,232 do si ir uuoze dar umbe suhten
0,233 daz has tu gebezerit alliz
0,234 alse der gute sanctus iohannis
0,235 zu troste screib uns allin
0,236 do er dem engele zu vozen wolde uallen
0,237 do er ime di gotis wisheit zeige vnde larte
0,238 san er sih von ime karte
0,239 er sprah “iohannes beware daz du z tus
0,240 unsin herrin dv ane bete must
0,241 wand ih bin ein ebinscalc diner
0,242 vnde ein ander knecht siner”
0,243 Sulher gnade bis tu orthabe
0,244 vnde war ih herir dan ein ein wissage
0,245 vnde sin geist in minem munde
0,246 dannoh ne moht ih noh ne konde
0,247 dih gelobin so ih solde
0,248 wer mohte deme gelutirtime golde
0,249 di aschen machen gelih
0,250 wir sehen allirtagelih
0,251 daz di rosen waschin uz deme dorne
0,252 also loben wir dih geborne
0,253 uze der grimmen judescefte
0,254 mit grozin unrechte
0,255 si bi den ziten beuangen was
0,256 do dv rehte sam ein liechtfaz
0,257 schine durh alle vinster
0,258 alse di sunne durh daz glaseuenster
0,259 irluchtit den tunkelen sal
0,260 also tete dv di werlt al
0,261 wir zelin dih zu deme garten
0,262 besigelit vnde besparten
0,263 da der boum inne wus
0,264 di uns des hungeris machete buz
0,265 daz uns unse altforderen
0,266 wilen hatin irworbin
0,267 mit lasterlicher gire
0,268 ware margerite
0,269 allir himelchore
0,270 wasch uns mit dem trore
0,271 da mite dih der heilige geist begoz
0,272 do dih der gotis sun zu einer mutir irkos
0,273 Frowe dv bist gesaegenet uor allen wiben
0,274 dv eine macht wole uertriben
0,275 uon uns den ewigen tot
0,276 dv bist der uff langi-ne morgenrot

0,277 irwelt alse di sunne
0,278 liecht alse di maninne
0,279 eislicher dan di gewafinde scare
0,280 wande dv eine wicgare
0,281 gebe uze diner wambe
0,282 deme waren gotis lambe
0,283 dar inne er unse uiande iruacht
0,284 bit in durh sine magincraft
0,285 daz er uns uor den ujanden beware
0,286 daz wir so njemer muzin geuare
0,287 wir ne geniezin diner geburte
0,288 zv diner gegenwurte
0,289 Tochtir daujdis
0,290 wec des ewigen libis
0,291 irretumis ende
0,292 todis ufirstende
0,293 dv bist di lebinde burnadre
0,294 uze dir der rinne floz allir gnade
0,295 wurzel allir gute
0,296 uon dir der ast blute
0,297 der sih so witene hat gebreitet
0,298 daz er sine zwige hat geleitet
0,299 uon der erden durh di himele
0,300 uon dannen har nidere
0,301 in daz inner abgrunde
0,302 bit in daz er stricke miner sunde
0,303 gnedicliche intbinde
0,304 daz gebut liebe frowe dinen kinde
0,305 dv maht wole entweder tun
0,306 gebieten same di mutir ubir irn sun
0,307 so salt u beide biten vnde eren
0,308 svzen dinen herren
0,309 daz er gedenke an allen den dingen
0,310 di er mit dir durh di sundere je begienge
0,311 Frowe ih dir dine ere da mite nit ne breche
0,312 daz ih dir so uerre zo spreche
0,313 wande dih gescuf der sceffere
0,314 dv tochtir den uater gebere
0,315 wer mohte ane got also grozis wunderis habe gedaht
0,316 alse der tot wart braht
0,317 allir der werlde uon einen wibe
0,318 also moste uns zv deme ewigen libe
0,319 ein magit wider brengin
0,320 wir habin noh bezzir gedinge
0,321 dan ob adam were bestanden
0,322 wir ne durffin sinen val njemer geanden
0,323 noh sines wibes missetat njemer geclagen
0,324 wir untfan mer dan wir uirlorn habin

0,325 wande eua brahte den tot dv kuninginne daz leben
0,326 dv den fluch si den segen
0,327 si daz armote dv den richtum
0,328 si di scalcheit dv den fritum
0,329 daz uurtrifit unsin scaden
0,330 waz ist nu mer daz wir clagen
0,331 wene daz si uns daz paradis hat beslozen
0,332 da wider machis tu uns den himel offin
0,333 vnde uersperris uns di helle
0,334 ein bezzir dinc ih uhs noh zelle
0,335 daz njeman in sinen sunden darf ligen
0,336 di mennischeit hat di engele ubirstigen
0,337 mit dines sunes mennischeit
0,338 des si dir vnde jme gesagit
0,339 lob vnde ewige gnade
0,340 zvfure kuningin die lage
0,341 der uns der tuvil nit ne wil uirlazin
0,342 vnde uns den wec uersazen
0,343 da wir zu dem besten solden gan
0,344 daz ist der meist angist den wir han
0,345 wene daz ist doh unse zuvirsicht
0,346 dv ne salt uns frowe verlazin nit
0,347 dv ne helfis uns frowe etislicher frist
0,348 vmbe den der din sun vnde din uater ist
0,349 swanne wir zu siner gegenworte comen
0,350 so bit den uater vnde gebut deme svne
0,351 daz er gedenke an alle di muo dine
0,352 do vil manic tusint kindeline
0,353 wart irslugen uon herode
0,354 daz er uns deme ewigen tode
0,355 beneme durh dine minne
0,356 daz wir unse notdurft gwinnin
0,357 des liechtis etislih teil
0,358 daz allir der werlde uon dir irschein
0,359 Wir biten dih himelische frowe
0,360 wande dv uon des heiligen geistis fivre vnde uon sinen towe
0,361 goteliche wurde berich
0,362 din wuocher der was selic
0,363 do dv ane mennischen kunde
0,364 also grozis wunderis an dir begonde
0,365 daz der nature was unwonlich
0,366 des bis tu jemer lobelich
0,367 uor allen gotis sceffin
0,368 wande wir in des tuvelis hefte
0,369 mit rehte jemer mer waren
0,370 wene durh den sun den dv gebare
0,371 wi wunderlih kinttraht
0,372 dv hetis dir reine magit gedaht

0,373 willicliche zu sterben
0,374 e dv kindis mutir woldis werde
0,375 nah mennislichen siten
0,376 wi rehte wole dv sin irbite
0,377 der dinis mutis ueste
0,378 also rehte wole weste
0,379 er machte dih zv mutir ane man
0,380 grozis wndirs er an dih began
0,381 zu sagene uon diner magitheit
0,382 wir sprechen in der warheit
0,383 zu dime lobe war magit
0,384 als uns di scrift hat gesagit
0,385 din wambe in vil gar besloz
0,386 der da ist so michil vnde so groz
0,387 daz er al di himele
0,388 hat zv einem gesidele
0,389 vnde zv eineme uozscamele mere vnde erden
0,390 bit in frowe daz er werde
0,391 gnedic allen den dinen
0,392 swanne wir uor ime suln irschinen
0,393 zv dem jungistin urteile
0,394 daz wir sin in deme heile
0,395 daz allir der werlde uon dir bracht wart
0,396 des tagis si uns di helle bespart
0,397 vnde daz himelriche entslozen
0,398 so habe wir wol genozzen
0,399 diner muterlicher gute
0,400 ware uogitinne er behute
0,401 mih armen mennischen hie unde ouh da
0,402 ora pro nobis sancta MARIA
0,403 Gotis erzeengele here
0,404 mit vweren uenre sancte michaele
0,405 dar zv di engele alle
0,406 di nah des tuuelis ualle
0,407 mit gute steteliche beliben
0,408 helfit uns daz wir gesigen
0,409 an den slangen urmerin
0,410 di mit sinen uolgerin
0,411 wilen wider uh uaht
0,412 blode wart sin craft
0,413 do in der einre ubirwant
0,414 der vwer caemfphe was genant
0,415 des lobit ir got ubiral
0,416 michil wart sin val
0,417 in die ewigen ruwe
0,418 o wi sin gite gecuwe
0,419 wi manigen si uerslunde
0,420 vnde wi manigen si uerwunde

0,421 wene durh den trost den wir uon den engelin habin
0,422 also wir sanctum paulum horen sagen
0,423 etisliche geiste sint da zv bekant
0,424 daz si dem mennischen zv dieniste werdent gesant
0,425 dje daz erbe suln entphan
0,426 des waren heilis vnde der gnaden
0,427 daz uns sin uncust benam
0,428 do in der eriste mensche wart gehorsam
0,429 daz der mensche wider gwunne
0,430 des hilf uns durh di minne
0,431 daz unsir beider vientscaf
0,432 zv waren svnen werde bracht
0,433 wande ane uch ne mochte wir njemer genesin
0,434 wir han daz werliche gelesin
0,435 daz nehein cristin mennische ne lebet
0,436 sin ne werde uon eime engele gepleget
0,437 di brodicheit ist an unsin fleische
0,438 daz wir unse cristenheite
0,439 gote njemer ne mochten geleisten
0,440 ez ne were ob ir geist uns uor den ubelin geistin
0,441 wolli behuten
0,442 nu ir engele seligen vnde guten
0,443 helfit uns mit uwer underdinge
0,444 daz wir deme tuvele ane gesigen
0,445 vnde stet uns zv allin ziten bi
0,446 omnes sancti angelj
0,447 Samelicher gnade
0,448 uordere wir leider trage
0,449 daz machint unser sculde
0,450 ih meine dih gimme vnde ubirgulde
0,451 allir gotis trute
0,452 wi gerne ih dinen namen bebute
0,453 ob ih des wert were
0,454 ih meine dih iohannes toufere
0,455 swer is in der scrift frage
0,456 johannes quit gotis gnade
0,457 den namen hat dir der engil bekant
0,458 nv dv gotis gnade bist genant
0,459 nu gnade mir dime knechte
0,460 wand ih dih mit grozin rechte
0,461 uor alle andre heilige lobin sal
0,462 ne het ih mine sele in den sal
0,463 aller lastre nit uersenket
0,464 des sente peter wol gedenket
0,465 di den sundere behart
0,466 vnde sprichet swanne der mensche chumit an di rechtin vart
0,467 vnde sine sunde mit der begiht uerlat
0,468 vnde aber an der stunt begat

0,469 er tut rehte alse der hunt
0,470 der sinen spi nimet in den munt
0,471 er sprichet er tut same daz swin
0,472 dem mach ih wol gelich sin
0,473 der sih mer unsubir machet
0,474 unde sih in di horlache
0,475 leget ze du daz iz sih gewasche
0,476 owi ih stoubeger asche
0,477 ih fliege in der ualuisch
0,478 ih bin same der ubele uisch
0,479 uor sunden durhgrate
0,480 vnde bin sam stete
0,481 sam ingegen des windis bru daz mele
0,482 vnde insamen ingegen dem ysene daz eieruel
0,483 vnde ih brestiger habinscherne
0,484 waz ob ih morgen sterbe
0,485 deme ih hute bin gemene
0,486 deme bin ih dan widerzeme
0,487 ih vil stinkindiz as
0,488 ih spreche jemer same der rabe “cras cras”
0,489 daz quit “morgen morgen”
0,490 so wil ih besorgen
0,491 daz ih gote miner sundin wandel getu
0,492 wir gibit mir frist biz morgen frv
0,493 daz ih hute uf scube
0,494 wi dicke ih daz geluge
0,495 daz ih gote geheize
0,496 di sunden madewillic ezzin
0,497 hant mir di sele uerterbet
0,498 vnde hant mih same lazarum irsterbit
0,499 mine wizze sint ane mir uurvulit
0,500 wene daz mih uf scubit
0,501 der gotis toufere
0,502 unsir allir helfere
0,503 sit daz ih arme mensche helfelos
0,504 dih zv einen helfere irkos
0,505 so han ich wol entstanden
0,506 daz du mih hates an dinen handen
0,507 daz salt dv noh an mir behalden
0,508 liezis dv mih irkalden
0,509 der manigen ascricke
0,510 der mir dickir dan dicke
0,511 der tuujl hat uerleitet
0,512 so were mir manigen tac bereitet
0,513 die ewige uerdampnunge
0,514 daz sal dine irbamunge
0,515 alliz scaffen andirs
0,516 herre sancte johannis

0,517 Wer mochte mir nv uor gezelin
0,518 wi ih dih je torste irwelin
0,519 zv einen uogete also offinbare
0,520 wand ih ein offin sundare
0,521 leider unde ein uerworchter sundere bin
0,522 doh wil ih offin minen sin
0,523 den ih in der scrift wole bewere
0,524 wande dv herre gotis toufere
0,525 bist herir dan alle menschenkint
0,526 di uon wibis geburte comin sint
0,527 ane der engele kuninginne
0,528 des wil ih mih uersinne
0,529 dv bist gnediger dan ir decheiner
0,530 uon dv han ih unreinir
0,531 ih hazziger ih nidiger
0,532 ih zorniger ih giriger
0,533 ih allis ubelis scundere
0,534 des tuvelis uolgere
0,535 ih allir lastere hereborn
0,536 ih han dih gotis toufere irkorn
0,537 nur einigeme dih einigen
0,538 dih guten vnde dih heiligen
0,539 dih suzin vnde dih seligen
0,540 dih milden vnde dih gnedigen
0,541 dih semften vnde dih linden
0,542 an weme mocht ih nv vinden
0,543 sus vzgenumene gute
0,544 swiligen heiligen ih minen armute
0,545 vz allin choren hete irwelt
0,546 so were dv je zu den uorderen gezelt
0,547 dv were ein engil di wile du lebetis
0,548 do dv des ambachtis wissagenis plegetis
0,549 der eren bis tv noh unuirstozin
0,550 den patriarchen mugin wir dih genozin
0,551 vnde den zwelifbotin allesamen
0,552 under den martererin ist din name
0,553 der uberiste z ware
0,554 dih lobint di bigihtare
0,555 dir intwjchint di einsidele
0,556 dih lobint alle megede da zu himele
0,558 fulich ist din lob unde din ere
0,559 hilf uns heiliger herre
0,560 daz wir dih noh toginden sihen
0,561 swanne wir uogit in dinen gnadin jehen
0,562 zu der jungistin hineuerte
0,563 so uertribe dines gewaldis gerte
0,564 den tuujl uon dinen knehten
0,565 daz si uns nit ane uehten

0,566 noh uns sculdic nit ne brengen
0,567 zu deme jungistin tegedinge
0,568 wande dv unsir uorcemffe salt wesen da
0,569 des bite wir dih herre sanctus johannes baptista
0,570 Peter der twelif botin furste
0,571 bedenke alle unse durfte
0,572 dv weist si allirbeste
0,573 ufe dir di gruntfeste
0,574 der cristenheit wart geleget
0,575 daz tor der helle wart mit dir beweget
0,576 wir wizzen wol heiliger herre
0,577 daz dih der sundere sele
0,578 vil sere irbarmet
0,579 des were dv wole gewarnet
0,580 mit deme lougene daz dv gotis tete
0,581 dri stunt uor der hanecrete
0,582 durh den du sint wurde irhangen
0,583 uon du has tu nu entfangen
0,584 di sluzzele der himelischen porten
0,585 di macht dv mit den gotis worten
0,586 swenne dv wilt intsliezen
0,587 nu laz uns des geniezin
0,588 daz dih got selbe lerte
0,589 vnde sprah swenne sih der sundere bekerte
0,590 dv soldis ime uergebe sine sunde
0,591 siben stunt sibenzic stunde
0,592 Paule meister der diete
0,593 uirnim waz dir biete
0,594 din arme cristenheit
0,595 an den din arbeit
0,596 den meisten wochir hat irworbin
0,597 umbe di dv tageliches sorge
0,598 hetis al di wile dv lebetis
0,599 zu der wis alse dv ir plegetis
0,600 so ne mochte wir njemer zu dir gemazen
0,601 dir ist di selbe gewalt gelazen
0,602 den sente peter din geselle hat
0,603 daz ir sunderin ire missetat
0,604 mugit behalden unde uerlan
0,605 ir sult daz beziste began
0,606 uon vweren undertanen
0,607 dar under ne mugin wir uns nit geanen
0,608 die helfe ander vwer gesellen
0,609 ir sult uns gnedicliche uor stellen
0,610 swann ir uor gotis gesihte
0,611 besizit daz gerihte
0,612 zu der jungisten scheidunge
0,613 daz ane irbarmunge

0,614 nit irget vnde doh nah rehte
0,615 so beschirmit vwer knechte
0,616 uon allen den dingen di uns scadende sin
0,617 omnes sancti apostoli
0,618 Apostole johannes
0,619 dine gute manen dih des
0,620 daz du unsir wider gut nit ne uergezzis
0,621 unde mit dinen underdigen uerdeckes
0,622 di burninde uackelen unsir sunden
0,623 geruche daz fivr an uns unzunden
0,624 da uore der heilige geist gesprochin hat
0,625 als iz in den buchen gescriben stat
0,626 “ih han ein fur gesant ufe dj erden
0,627 zv dv daz iz birinde werde”
0,628 mit dem fure der gotis minnen
0,629 hat er dih uzin unde innin
0,630 also wunderliche durhglut
0,631 daz er in dime herzen hate uerbrut
0,632 den rost mennislicher gelust
0,633 er machit dih wirdic der reinen brust
0,634 da ufe dv intslafin were
0,635 do bi unsin heilere
0,636 sazen andere dine genoze
0,637 do dv intsliefe in sinen scoze
0,638 weme gescah sulhis jwit mere
0,639 di vil groze ere
0,640 ne wart nje nicheinen engele geboten
0,641 wande dih daz fur siner minne hete durhsoten
0,642 alse daz gelutterete golt in der esse
0,643 der an dir wol wesse
0,644 der beualch in siner hute
0,645 sine mutir reine unde gute
0,646 dine mumin unde dine frowin
0,647 ane weme mugin wir nv scowin
0,648 so uzgenumene gnade
0,649 sime liebisten mage
0,650 zeigete er di himeltouge
0,651 er hiez dih uesten unsin geloubin
0,652 dv were bi den ziten ein fridehus
0,653 daz di wolue dar uz
0,654 die scaf nit ne rachten
0,655 din lere konde si wol uerdruckin
0,656 mit samelicher gnade
0,657 noh tuvillicher lage
0,658 heiliger man uns irledige
0,659 mit dime heiligen gewegede
0,660 vnde stet uns zu allin ziten bi
0,661 iudices mundi

0,662 Svzir uoruechtere
0,663 allir gotis marterere
0,664 do dv den eristen uanen hube
0,665 vnde ufe di martire truge
0,666 do du uor steinin wurde irslagin
0,667 wir horten daz buch uon dir sagen
0,668 dv irquictis sibin totin
0,669 uon samelicher note
0,670 ledige herre sancte stephan
0,671 beide wip unde man
0,672 di uon disen libe irscheiden si
0,673 unde dv herre sancte Laurenti
0,674 dv wurde gebraten ufe deme roste
0,675 cvm uns armen zu troste
0,676 mit der helfe andir vwer gesellen
0,677 di wir nit gereite ne mugin gezellen
0,678 jedoh wollin wir uh des biten
0,679 als ir den tuujl habit ubirstriten
0,680 mit der martire vhis libis
0,681 also muze wir geistlichis wigis
0,682 den tuuelin ane gesigen
0,683 da uore uns daz cruce muze befriden
0,684 daz uns got hiez uor uns tu allirtagelich
0,685 daz ist ime so unuertregelich
0,686 an swem er des innin wirt
0,687 der ist jemer ein den er uerbirt
0,688 daz hat ir uns getragen uore
0,689 helfit uns zu deme selbin uozspor
0,690 des biten wir sundere
0,691 vch heiligen marterere
0,692 Wir biten dih sancte gregori
0,693 daz uns din helfe mite si
0,694 di da hie beuore were
0,695 des heiligen geistis camerere
0,696 do er dir geruchte irougen
0,697 den scaz siner tougen
0,698 alse wir lesen in diner ujten
0,699 er geruhte z allen ziten
0,700 in einer tubin bilide irschinen
0,701 vnde saz ufe den asselin dinen
0,702 zu allir diner getihte
0,703 wir lesen in der scrifte
0,704 daz er dih werliche lerte
0,705 wand er nje neheinen menschen so grozliche geerte
0,706 swer daz rechte gesmekit
0,707 da dv iobis scrift has gereckit
0,708 ich wen iz jemer were uerborgen
0,709 biz an den jungistin morgen

0,710 ne hete di z der heilige geist nit inslozin
0,711 sus habe wir diner gute genozzin
0,712 nu hilf diner armen diete
0,713 daz uns der heilige geist gebiete
0,714 sine irbarmunge
0,715 zu svlher uorderunge
0,716 si din geuerte
0,717 der gute sancte martin
0,718 der dri totin hiez uf stan
0,719 der muze daz selbe an uns began
0,720 daz di sele icht irsterbe
0,721 so si uon deme libe gescheiden werde
0,722 wan vwer hineuart
0,723 gnedicliche wart gespart
0,724 in der cristine fride
0,725 noh sit ir in deme selben site
0,726 den martereren ungescheiden
0,727 ih wil v noh einin zeigen
0,728 einen heiligen prister jeronimum
0,729 der was ein scellindiz organistvm
0,730 ein pife des heiligen geistis
0,731 swaz wir liebis vnde meistis
0,732 uon gote uernumen vnde gescriben habin
0,733 des muge wir allirmeist danc sagen
0,734 dines selbis gnedicheite
0,735 unde des herren arbeite
0,736 jeronime heiliger man
0,737 njm zv dir di ih genennit han
0,738 di heiligen bichtere vnde bite
0,739 daz got durh sinen tugintlichen site
0,740 sulhen gelouben an uns muze geuesten
0,741 den guter werche nit ne muze gebresten
0,742 unze wir disen lib uerenden
0,743 des wille wir uh ze boten sende
0,744 wande wir grozis trostis an uh sin gwis
0,745 orate pro nobis
0,746 Blasi heiliger biscof
0,747 di besezzen has den fronen hof
0,748 under den gotis kinden
0,749 ih clage daz du mir fremede
0,750 bist worden zu minen sunden
0,751 mache dinen tragen knecht munder
0,752 uze deme lastere totlicher twalme
0,753 des gert dauidis psalme
0,754 mit zarlichen tougen
0,755 er sprah “irluhte herre mine ougen
0,756 daz ih it entslafe an deme tode”
0,757 wol irchenn ih arm menische mine brode

0,758 di sancte petrus an sih irkante
0,759 do er zv unsin heilante
0,760 in deme sciffe uze mere sprah
0,761 do er den widerwartigen wint sah
0,762 er sprah “herre dv salt uz gan
0,763 ih bin ein sundiger man”
0,764 daz was ein unwislih recht
0,765 njwit sal di sundige knecht
0,766 den herren uon ime triben
0,767 der arzit sal ouh billiche bilibe
0,768 bi dem di arzidein bedarf
0,769 ih clage daz ih je uerwarf
0,770 dine helfe heiliger man
0,771 des wir ruwiger uor dih stan
0,772 dv hast dine gnedicheit
0,773 vbir mennischen armicheit
0,774 baz irzeigit dan sichein ander
0,775 daz habe wir an dime gebete wol entstanden
0,776 daz dv an dime martirtage tete
0,777 do dv unsin herrin bete
0,778 swen dichein not toubete
0,779 daz er dines namen gehugete
0,780 daz got durh dinen willen
0,781 sin angist mose gestillen
0,782 daz was ime vil anemjnne
0,783 uon himele sagete dir ein stimme
0,784 iz mose z ware also irgan
0,785 des habe wir uns sit manige wis uerstan
0,786 der menschen wil ih geswigen
0,787 di tier ne mohten nirgen beliben
0,788 herre ane dinen trost
0,789 mit dime segene worden si irlost
0,790 uon allir slachte sere
0,791 hilf uns rechte wider kere
0,792 swa wi uon gote sin intrunnin
0,793 daz der tuujl muze uerkunnen
0,794 an uns sines teiles
0,795 ein geleite an den wec des ewigen heiles
0,796 si din biscoflich gerte
0,797 zu unsir jungistin hineuerte
0,798 da uon der tuujl muze clagen
0,799 swenn er dih den vanen sehet tragen
0,800 ze schirme ubir alle din uogitlut
0,801 mit dime gewalde dv uerbut
0,802 daz er z jwit underua
0,803 swa ih in dime geleite ga
0,804 wider zv abrahamis scoze
0,805 des helfin dir alle dine genoze

0,806 Herre sancte columban
0,807 hilf dinen armen dienistman
0,808 einen offin sundere
0,809 daz ih din nahuolgere
0,810 dinen tugindin werde
0,811 daz ih ufe di himelischen berge
0,812 mitsamit ruwe nah diseme libe
0,813 also wir uon deme wisen dauide
0,814 vil bescheideliche han uernumen
0,815 daz wir dar suln comen
0,816 er sagit uns daz in truwen
0,817 daz di dar uf buwen
0,818 di ane mal dar in comint
0,819 unde daz rechte hant gefrumit
0,820 di warheit mit der zungin redent
0,821 vnde des falsches mit deme herzin nit ne plegint
0,822 vnde mit meinsworliste
0,823 nit ne trugit sinen nahin cristen
0,824 swer so dirre dinge pligit
0,825 der ne mac njemer werde beweget
0,826 uon der himelischen eren
0,827 dar zu salt u min gemute keren
0,828 herre sancte columbam
0,829 des ih gut bilide uon dir han
0,830 dv irfultis wole des heiligen geistis gebot
0,831 daz er zu sinen jungeren quot
0,832 “swer allis des nit ne wil uergezzin
0,833 daz er in der werlde hat besezzen
0,834 der ne mac mjn jungere nit wesen”
0,835 ouh habe wir andirs gelesen
0,836 daz er sprah swer min sulhe minne hat
0,837 daz er uater unde muter lat
0,838 sin wib unde sine kint
0,839 vnde di sine kunliche sint
0,840 sin hus unde sin eigin
0,841 der wil s in lon zeigen
0,842 da mite ih ime geldin wil
0,843 ih gebe ime zeinzich stunt also ujl
0,844 zu deme ewigeme libe
0,845 di suze lere dine
0,846 crist reinir megede barn
0,847 di ne wolde din scalc nit ubiruarn
0,848 do er uze sines uater lande
0,849 vil gestorticliche irnande
0,850 in daz sware ellende
0,851 er nam den pluc mit dem ende
0,852 er gienc ime geistliche nah
0,853 daz er nje hinder sih ne sah

0,854 an deme selben ackergange
0,855 er was wis als ein slange
0,856 als ein tube einfalte
0,857 di werlt er uf salte
0,858 al di ere der wunne
0,859 er liez sin gut vnde sin kunne
0,860 daz riet ime der wistum
0,861 er wiste wole ime were di richtum
0,862 uf deme gotis wege ejn swere burde
0,863 er ne hete neheine wunne mit der burge
0,864 als uns sanctus paulus leret
0,865 er hete wol gekerit
0,866 din gebot in siner achte
0,867 er beschirmite di armen swa er mahte
0,868 er berefte di sundere
0,869 er was milde vnde gewere
0,870 sin lere di was redelih
0,871 sin mvt was umbewegelich
0,872 sin lib was cusic vnde reine
0,873 dv wart iz ime alliz eine
0,874 des ime dine gnade liezzin
0,875 vil offeliche geniezin
0,876 sin tot was gelih deme dinen
0,877 do lieze dv wol schinen
0,878 wi lieb er dir were
0,879 zwischen zwein scahehere
0,880 wart er irhangen also dv selbe
0,881 ov geb ime di himelischen selde
0,882 dines uater erbelant
0,883 dar umbe er daz sine hete uermant
0,884 er hete sich wole zv dir genahet
0,885 alse unse sin ueruahet
0,886 mit den zeichen di er sint tete
0,887 beujl uns gote mit deme gebete
0,888 vnde gedenke des zv uorderis
0,889 durh des gebot dv hie genant bis
0,890 des abbit engelbrechtis
0,891 vnde andirs diner knehte
0,892 di mit der ware gotis crefte
0,893 undir siner meisterscefte
0,894 in der cristinen joh sint gewetet
0,895 daz si diner gute nah treten
0,896 uze disen bitteren herban
0,897 des bite wir dih herre sancte columban
0,898 Flores alme grecie
0,899 wol il lilien wizir dan di sne
0,900 di uns uon criechen sint entsprungen
0,901 vnde dan abe uns di meiste suze ist zerunnen

0,902 allir gutir dinge
0,903 des lobin offeris des ih brenge
0,904 uon miner armicheit
0,905 vwer beider heilicheit
0,906 muze zu mjnen herzen stige
0,907 wi torst ih vwer namen hie uerswige
0,908 under vwer genozscefte
0,909 daz clag ih mit rehte
0,910 ih meine dih herre sancte nicolae
0,911 di da maniger slachte gnade
0,912 an allen den hast begangen
0,913 di je mit noten wurden beuangen
0,914 den was din gute san bi
0,915 dv machitis di carmbendigen fri
0,916 zu sehene gebe du den blinden
0,917 uon diner segene mose irwenden
0,918 allir slachte siechtum
0,919 dv lostis adeodatum
0,920 uon der grimmin heidinscefte
0,921 mit des heiligen geistis crefte
0,922 ouh tete dv an eineme baz
0,923 di da uerlorn hete ein goltvaz
0,924 zweier dinge bezeichen
0,925 dv lonetis ime siner untruwe mit leide
0,926 sinis ubelis mit gute
0,927 dv hetis sinen sun in diner hute
0,928 in dem wazzere eine naht vnde zwene tage
0,929 dv gestilletis di grozin clage
0,930 an dime armen uater vnde an diner mutir
0,931 noh bekenn ih dih samen guter
0,932 same dv des tagis were
0,933 nu wis min helfere
0,934 daz mih der tuujl nit ne uerscunde
0,935 in di houbithaften sunde
0,936 noh mih sine honlage
0,937 it uersenke in di wage
0,938 mit burlicher suchte
0,939 noh mit andere unzuchte
0,940 daz den geist tut wanken
0,941 mit unrehten gedanken
0,942 daz neheine wile ne stet bi ime selben
0,943 daz salt u an mih uermelden
0,944 daz des vwit uf mih gelige
0,945 des njm mih heiliger man in diner plege
0,946 so has tu baz zu mir getan
0,947 dan zu den zwein di ih hie genennit han
0,948 Wir biten dih herre sancte egidie
0,949 daz dv mit dime gebete muzis uertilige

0,950 al unse missetat
0,951 di manigen nothaften irledigit hat
0,952 uzer ysenen banden
0,953 brenge den tuujl an uns ze scanden
0,954 daz er uns it bespanne
0,955 mit siner ketenen also lange
0,956 di di uerworchten leiden in daz ujnster lant
0,957 wir sprahen hin z uch beiden samt
0,958 z uch herren uh bijehtare
0,959 zwene nothelfere
0,960 zwene ueste daujdis turme
0,961 di der tuujl mit mangen noh mit sturme
0,962 nje irwegen ne mohte
0,963 da di nachtforchte
0,964 nit ne screhte uor salomonis bette
0,965 vwer swertis wassen sin unse rechte
0,966 uor den tuuelin di hie uarn
0,967 di sih tageliches wider uns scaren
0,968 daz si di sele ih slan oder lemen
0,969 den sal vwer frideschilt benemen
0,970 alle di uch minnint
0,971 vnde mit rehter andahte dingent
0,972 zu vwer suzer uogitteie
0,973 daz aller lastere ketenen vnde boien
0,974 werde irledigit uon ir sele
0,975 daz wir uh unde vwer ere
0,976 muzen sehe wi v gelonet si
0,977 in regno celesti
0,978 Jhesu corona virginum
0,979 daz bis tu war megede sun
0,980 dv uor allen guten dingen
0,981 den magetum has zu minnen
0,982 des tete dv bezeichen
0,983 do dv uon einer ware megede fleische
0,984 an dir geneme
0,985 vnde in dise totgruben queme
0,986 durh uns sundige lute
0,987 daz dir uor allin dingen trute
0,988 ist des libis reinicheit
0,989 den hat din gnedicheit
0,990 sulhen lon geantreitet
0,991 dar alle di werdent geleitet
0,992 di cushc vnde reine sint
0,993 alse herre dines uater kint
0,994 in dem himelischen chore
0,995 da si die gemeinen stole
0,996 entfan zu ir getregede
0,997 mit der megede allir megede

0,998 di dv herre zu einer mutir irkure
0,999 vnde ir den magittum nit ne uerlure
0,1000 nah diner geburte noh da uore
0,1001 si entsliezent allen di himelture
0,1002 di irn lib nit ne bewellent
0,1003 vnde di ir nah uolgen wellent
0,1004 mit dem reine magittume
0,1005 di ist allir dinge ein war blume
0,1006 di da bezeichenot hete
0,1007 mjner margerete
0,1008 in ir kintheite
0,1009 den namen muge wir gereite
0,1010 an ir wol irkennen
0,1011 daz fur der martere mose uerbrinnen
0,1012 allir slahte missetat
0,1013 alse din almechtige rat
0,1014 hete geordenet daz si wurde
0,1015 in der himelischen burge
0,1016 ein war margarita
0,1017 der dv uon anegengis zite
0,1018 gezimberet has den reinen
0,1019 uze lebendingen steinen
0,1020 di rede kere wir umbe
0,1021 unde biten mit herzen unde mit munde
0,1022 daz uns heilige magit
0,1023 din helfe nit werde uersagit
0,1024 wir ne uolgen dime sige
0,1025 daz der tuujl under gelige
0,1026 nu vnde zu allen stunden
0,1027 des er an dir wart uerwunden
0,1028 do er dir sichtliche irschein
0,1029 vertilige alle unse mein
0,1030 di wir unmazliche gefrumit habe
0,1031 swenne wir in deme jungisten tage
0,1032 uor gote suln irschinen
0,1033 daz wir under andren megetinen
0,1034 diner gesihte werden fro
0,1035 inclita uirgo
0,1036 Agnes heilige magit
0,1037 z unsir helfe sis dv geladit
0,1038 dv di werlt fru lieze
0,1039 unde dinen magittum gehieze
0,1040 deme himelischen brutegume
0,1041 da uon ne woldis tu nje chome
0,1042 do dv in ze trute irweltis
0,1043 daz du di werlt uf seltes
0,1044 al di ere di si noh hat
0,1045 dv uermonetis kuninclichen hirat

0,1046 der tuujl mose djn leit reche
0,1047 er zebrah einen der wolde zebrechen
0,1048 dinen magitlichen scamen
0,1049 er ne furte njwit wene den tot danne
0,1050 den irquics tv mit deme gebete
0,1051 ih wen iz je frowe mer getete
0,1052 nu hilf uns magit reine
0,1053 daz unser herre nit ne uersteine
0,1054 mit hurlicher luste
0,1055 daz der tuujl in unsin brusten
0,1056 sin wuchir nit ne ujnde
0,1057 als er tete an deme uerwohten kinde
0,1058 des si uolleist da zu himele
0,1059 de gute sancte cecilie
0,1060 di sih uzene zierte mit golde
0,1061 vnde truch dar under uerholne
0,1062 ein harin hemede
0,1063 da mite machete si sih deme tuuele fremede
0,1064 mit wiblicher stete
0,1064a behilt si ir magitheit
0,1065 vnde uon der gotis gnedicheit
0,1066 ein starkiz widerwette
0,1067 doh an ein brutbette
0,1068 torste gen mit irn manne
0,1069 der ir gegert hate lange
0,1070 deme kunte si den gotis slach
0,1071 ob er sichein ungemah
0,1072 an ir libe torste irzeigen
0,1073 harte uorchte sih der heiden
0,1074 wir sprechen daz daz buch saget
0,1075 der wider dir heilige magit
0,1076 als ein starkir lewe was irgremet
0,1077 den hetis tu schiere sam ein lamp gezemit
0,1078 uon deme babise urbane
0,1079 wart er siner sunde ane
0,1080 in deme toufliche brunne
0,1081 des wold ime got gunne
0,1082 daz er den engil b ume uant
0,1083 er bracht in bei in siner hant
0,1084 zwene cranze geflochten uz uon blumen
0,1085 di in deme paradise stunden
0,1086 grune jemer ane underlaz
0,1087 dar abe quam in di beste waz
0,1088 di si uf di martire frumte
0,1089 bitint umbe unse sunde
0,1090 ir unde sancte agne
0,1091 daz unsir nehein in sinen sunden beste
0,1092 noh in sinen uncustin belige

0,1093 wir ne uolgen vhen sige
0,1094 des helfit uns frowen beide
0,1095 unde alle gotis megede
0,1096 MARIA sunderin uon magdalo
0,1097 in gote maches dv mih fro
0,1098 vnde andre sundere
0,1099 alse dih irfrowete unse heilere
0,1100 den sanctus johannes dar zu lobit
0,1101 daz er heizit unse uogit
0,1102 aller note uor dem uater
0,1103 der dir des geruhte gestaten
0,1104 daz du twuges sine uovze
0,1105 nje nehein cussin ne duhte in so suze
0,1106 alse du dar an tete
0,1107 do dv in gnaden bete
0,1108 mit grozen ruwen ane wart
0,1109 do er uon sinen mazen wart behart
0,1110 war umbe er daz uertruge
0,1111 daz dv sine uoze twoge
0,1112 ein so ubele uermeret wib
0,1113 also umberderue was dir sin lib
0,1114 daz ih vil ungerne spreche
0,1115 wene daz ih da mite nit ne breche
0,1116 di reine di an dir nu schinit
0,1117 swanne daz korn nit ne kinet
0,1118 in der fuchten erden
0,1119 so n ist nehein trost daz iz werde
0,1120 jemer wole berhaft
0,1121 ein kuninc machet dicke werhaft
0,1122 sine gute burch deste baz
0,1123 daz si e so lichte gwunnen was
0,1124 so wirt si uester dan e
0,1125 jh wen ih zv selbir wis uerste
0,1126 gotis frundinne umbe dih
0,1127 dv hetis einen eislichen gerich
0,1128 gotis zornis gearnet
0,1129 dar ubir hete sih wol irbarmit
0,1130 der hete nah rehten truwen
0,1131 di erden vnde den himel baz gemachit nuwen
0,1132 der alle dinc samfte tut
0,1133 daz irluhte einen so trubin mut
0,1134 dar sin heiliger geist inne bleib
0,1135 unde dar uz gewaldicliche uertreib
0,1136 allir lastere anduchte
0,1137 wilich was der schin der durhluchte
0,1138 di dinstre diner bruste
0,1139 do dih andris nit ne geluste
0,1140 wene got ze sehene vnde zu horen

0,1141 dv were under den engelischen choren
0,1142 nahsippe worden
0,1143 des geste jemer din ere unde din orden
0,1144 daz di gotis bescowede
0,1145 was alliz din frowede
0,1146 do ime din swester clagete
0,1147 di grozin mv di si habete
0,1148 dv hetis si eine uerlan
0,1149 do er dih hiez uf stan
0,1150 daz widerredete er sa
0,1151 “njwit” sprah er “martha
0,1152 dines dienistis wirt gut rat
0,1153 maria di hat daz beste teil irwelt”
0,1154 vnde des ist uns ujle uor gezelt
0,1155 in den heiligen buchin
0,1156 wi er dih wolde beruchen
0,1157 mit siner uaterlichen plege
0,1158 dv were des weinnes unirwege
0,1159 bi andren frowen bi deme grabe
0,1160 do er dir geruchte an deme dritten tage
0,1161 nah siner ufstande jrschinen
0,1162 e dan dicheinen andren sinen
0,1163 dv hetis dih zu allin stunden
0,1164 sulchir zare underwunden
0,1165 der er uergezzen nit ne conde
0,1166 die uze dines herzen grunde
0,1167 rechte in sinem busem stigen
0,1168 di ne hat uns di scrift nit uerswigen
0,1169 do er durh dine groze clage
0,1170 dinen bruder irquicte an deme ujerden tage
0,1171 so harte irbarmet in din weinen
0,1172 sit do dv in altirseinen
0,1173 in der werlde nit ne sehe
0,1174 do duhte dih di werlt also smehe
0,1175 daz dv under den luten nit ne woldis wesen
0,1176 daz habe wir ouh uon der gelesen
0,1177 als uns ein herre hat gezalt
0,1178 dv uore in einen wustin walt
0,1179 da were dv lange inne
0,1180 in einer engen bercclingen
0,1181 weme gescah zu dirre werlde je baz
0,1182 din lib ne hete nihein ander maz
0,1183 wehe alse di engele umbe den mittentah
0,1184 alse zu diner notdurfte gelac
0,1185 di brachten di himelischen libnare
0,1186 des wart di selbe prister wol geware
0,1187 den dir got zu diner hineuerte
0,1188 zu einem bejihtere bescherte

0,1189 nu has tu z ubirwunden
0,1190 nv has tu lon uunden
0,1191 diner langen arbeite
0,1192 in der selbin franleite
0,1193 da dv inne were
0,1194 bin ih armer sundere
0,1195 ih bin z der gutswende
0,1196 der in dem ellende
0,1197 sin erbeteil verwesen hat
0,1198 ih meine den sun umbe den gescriben stat
0,1199 der sih bosliche tragete
0,1200 mit ubelin wiben di er habete
0,1201 biz er sin gut gar ujrswalc
0,1202 vnde ime ein unrechter herre beualh
0,1203 ze hutene di bosen swin
0,1204 dem mac ih wole gelih sin
0,1205 ach mih armen vnde ujl armen
0,1206 daz dise not muze irbarmen
0,1207 den uater allir adamis kinde
0,1208 bit in frowe daz er irwinde
0,1209 sulhes zornis als ih wider sinen hulden irarnit han
0,1210 daz er di selben gnade an mir muze began
0,1211 di er an dir begie
0,1212 do er dir mit einen worte ujrlie
0,1213 so manic tusintualt missetat
0,1214 vnde swaz er ane mir zu rechene hat
0,1215 des bit in seligiste allir wibe
0,1216 daz er mich zu gerihte nit ne tribe
0,1217 so ne mohte min njemer werden rat
0,1218 des sih dauid wol uerstat
0,1219 uon den angisten er irscrihte
0,1220 er sprah “herre nit ne ganc zu gerichte
0,1221 mit dinen sculdigen knehte
0,1222 ih ne han nit ze handelen mit deme rehte”
0,1223 din barmicheit di ih zu handelen han
0,1224 di muze ubir mih irgan
0,1225 di er an dir wol zeigete
0,1226 do er sih uon himele dar in erdin neigete
0,1227 durh uns sundere
0,1228 daz liez er an dir wol geware
0,1229 nu bit in durh sine minne
0,1230 dv sin ujl liebe frundinne
0,1231 daz er daz fur an uns unzunde
0,1232 da mite er alle dine sunde
0,1233 in einer hantwile hete uerbrant
0,1234 des sin alle di gemant
0,1235 manic tusint z ware
0,1236 di tougin unde offinbare

0,1237 geujelen in groze sunden
0,1238 vnde dar umbe zu ruwen stunden
0,1239 vnde nu in diner genozschefte sint
0,1240 geheizin di waren gotis kint
0,1241 den sezz er vns eben bi
0,1242 qui tollit peccata mundj
0,1243 Alle gotis heiligen
0,1244 helfet uns mit vwer underdiginen
0,1245 wand ir unse brode wol irkennit
0,1246 di da sit genennit
0,1247 an des ewigen libis buche
0,1248 di gnade di ih v zv suche
0,1249 vher arme diet
0,1250 ne uirsagit uns vwer gewegide niet
0,1251 unde helfit uns umbe den gotis sun
0,1252 jedoh wir unse gebet unuorchtliche tun
0,1253 daz er z irhore
0,1254 des bit ih di himelische chore
0,1255 patriarchen vnde propheten
0,1256 vnde alle di heiligen di got hete
0,1257 di richtere ubir uns suln sin
0,1258 vnde di gemarterotin kindeljn
0,1259 zeinzich vnde vierzic vnde ujer tusint
0,1260 vnde alle di ir sunde hant gerugit
0,1261 in der werlde di wile si lebeten
0,1262 vnde di heiligen muoniche di des plegeten
0,1263 daz si daz laster an sih irslugin
0,1264 vnde cristis ioch ufe sih trugen
0,1265 vnde rehte einisidele hiezen
0,1266 vnde alle den trost liezen
0,1267 di uon dirre werlde solde comen
0,1268 mit den di engele geruhtin wonen
0,1269 vnde rehte witewen waren
0,1270 vnde da mite ewicliche genaren
0,1271 vnde elichen hirat
0,1272 hin zu gote hant braht
0,1273 vnde alle di heiligen sele
0,1274 di uon dem ersten ubele
0,1275 biz an disen tah comen birt
0,1276 da der himelische wirt
0,1277 lonet nah vweren gedinge
0,1278 mit einen penninge
0,1279 ir zv prime oder zu none
0,1280 in der wingartin frone
0,1281 dar uf hant gearbeitet
0,1282 daz ir heim sit geleitet
0,1283 lazent uns v sin beuolen
0,1284 daz wir nit werden verswolen

Referenzkorpus Mittelhochdeutsch v2.0 (https://linguistics.rub.de/rem) 27

https://linguistics.rub.de/rem


M107S: Heinrich: ’Litanei’ (S) Modernisierter Lesetext

0,1285 in des tuuelis cvwen
0,1286 di dar jemer ringent in truwen
0,1287 same der lewe der da ruhende gett
0,1288 dar njwit uor ne bestet
0,1289 nah sancte petris rede
0,1290 er uersuchit wen er verswelgen mege
0,1291 Alle di heiligen gotis di ih hie han genennit
0,1292 vnde der gnade got irkennit
0,1293 nit ne uersagit uns vwer gewegede
0,1294 daz uns armen got irlidige
0,1295 uon sundelichen banden
0,1296 vnde uon werltlichen scanden
0,1297 uon hurlicher hizze
0,1298 uon des sinnes abewizze
0,1299 uon ujentlicher rache
0,1300 uon spotte uon bisprache
0,1301 daz er daz laster an uns vertilige
0,1302 vnde er uns insigele
0,1303 mit deme sluzele siner minne
0,1304 di ist ein kuninginne
0,1305 allir geistlicher gabe
0,1306 dan abe comet salde vnde gnade
0,1307 fride vnde ebenhellunge
0,1308 milde vnde irbarmunge
0,1309 zuht vnde reinicheit
0,1310 gehorsam vnde geduldicheit
0,1311 daz minnet unse herre got
0,1312 als er zu sinen jungeren quot
0,1313 “hoc est preceptum meum
0,1314 minnet einander als ih tun”
0,1315 daz recket sanctus gregorius allirbeste
0,1316 er sprichet daz allir guter werche este
0,1317 njemer neheine grunede gwinnen
0,1318 si ne wonen in der wurzelin der minnen
0,1319 si ne mac nirgen wesen eine
0,1320 ir here hat si gemeine
0,1321 mitsamit der demute
0,1322 dan abe comit allir slahte gute
0,1323 truwe vnde warheit
0,1324 gute vnde frumicheit
0,1325 an den kunjngen ist si tugintlih
0,1326 an den fursten gar lobelih
0,1327 an den wiben ist si wunnesam
0,1328 an den mannen alsam
0,1329 si frumit den jungelingen
0,1330 si ist lieb an den kinden
0,1331 mit disen tugintliche scharen
0,1332 muze uns got selbe bewaren

0,1333 biz wir deme tuuele vnde der werlde ane gesigen
0,1334 des helfen uns alle heiligen
0,1335 Nv sule wir dir herre beuelen
0,1336 lib unde selen
0,1337 zu eristen vnde zu lezisten
0,1338 wande dv allirbeste
0,1339 unse not vnde unse angist weist
0,1340 an dir stet alzos din uolleist
0,1341 swes wir di heiligen han gebeten
0,1342 daz sal din gnade an uns uertreten
0,1343 daz dv durh ir willen
0,1344 an uns muzis iruollin
0,1345 swes wir in dime namen
0,1346 mit ir botscefte gegert habin
0,1347 ledige herre dine knehte
0,1348 uon allin unrehte
0,1349 uon dines selbis zorne
0,1350 uon dem ewigem ujrlorne
0,1351 von geistlichen unzuhten
0,1352 von schanden vnde uon suhtin
0,1353 uon unreinen gedanken
0,1354 uon den glundigen vanken
0,1355 di diz fleisc hurliche intzundent
0,1356 von tuvillichen schunden
0,1357 von grozir becorunge
0,1358 von der ewigen uerdampnunge
0,1359 uon allir slahte leide
0,1360 in der wile daz da gescheide
0,1361 di sele uon deme libe
0,1362 herre uater dv uns entlibe
0,1363 durh di engellischen botscaf
0,1364 di diner mutir wart braht
0,1365 durh willen der geburte
0,1366 daz dv got mensche wurde
0,1367 durh den touf den dv intphinge
0,1368 durh di uaste di dv bigienge
0,1369 uns allen zu einer lere
0,1370 durh dine cvcis ere
0,1371 durh diner sele hineuart
0,1372 da dv selbe were opfir vnde ewart
0,1373 cum uns armen zu heile
0,1374 an dime urteile
0,1375 swer da wirt gescheiden uon dinen kinden
0,1376 der ne mac njemer ujnde
0,1377 neheiner slahte gnade
0,1378 so suchis tu si leider trage
0,1379 uber den is daz urteil gegeben
0,1380 daz si jemer totliche muzin leben

0,1381 in der agezze
0,1382 z ware den were bezzir
0,1383 daz si nje menschen ne weren worden
0,1384 daz heiz uns e besorgen
0,1385 herre got suze uater
0,1386 di wile dv uns ablazis wilt gestaten
0,1387 ujrlie uns so cristinliche ze lebene
0,1388 daz wir mit dem uaterlichen segene
0,1389 uns dem tuuele muzin irwerin
0,1390 der uns des riches wolde enterben
0,1391 daz uns din selbis tot insloz
0,1392 te rogamus audi nos
0,1393 Nv ist reht vnde brudirlih
0,1394 daz wir umb einander gemeinlih
0,1395 diner irbarmunge
0,1396 herre keiser allir kuninge
0,1397 vil emzliche cloppen
0,1398 mit zerlichen troppin
0,1399 daz dv uns fride vnde gesunde uirlies
0,1400 vnde unsin herzin nit ne uerzies
0,1401 diner geistlicher gabe
0,1402 zefure allir slahte lage
0,1403 unse ujande di zestore
0,1404 di armen cristenheit dv gehore
0,1405 daz dv in uaterliche gnadis
0,1406 beschirme unsin pabes
0,1407 der uns alle sal besorgen
0,1408 vnde alle cristinliche orden
0,1409 di mache einualdic
0,1410 in dime gebote ehaldic
0,1411 geruche di armen cristen
0,1412 in dime gebote steten unde fristen
0,1413 vnde heile di ungesunden
0,1414 vnde ledige di geuangen vnde di gebunden
0,1415 vnde alle di uf deme wazzere uarn
0,1416 uor allin angistin muzis tu si bewarn
0,1417 kuninge vnde rihtere
0,1418 vnde ir nahuolgere
0,1419 gesterke in dime rehte
0,1420 vnde uerdrucke di wideruehten
0,1421 cristinlicheu gelovben
0,1422 vnde alle di offenbare oder tougen
0,1423 mit frowilen sunden oder mit uorchten
0,1424 nit ne la verwerden di uerworhten
0,1425 si ne gebuzin in diseme libe
0,1426 hunger unde notdurft dv uertribe
0,1427 in der erden vnde in der lufte
0,1428 gib den wocher zitlicher fruhte

0,1429 zefure allir slachte irretum
0,1430 vnde gib uns mezlichen rihtum
0,1431 vnde dar ubir njwit mere
0,1432 lone uater here
0,1433 mit dime zeinzicfalden gelde
0,1434 di uns in dirre werlde
0,1435 spise unde uazze
0,1436 vnde vergib allin den di uns hazzen
0,1437 gnade allin selin
0,1438 di dines geloubin hant bijehen
0,1439 in ir hineuerte
0,1440 din stab unde din gerte
0,1441 sin nah der bete dauidis
0,1442 ein wec der sele unde des libes
0,1443 daz dv uns muzis becleiden
0,1444 mit dinis tischis aleibin
0,1445 vnde mit dinen keliche getrunken machen
0,1446 ih meine mit den zwein uberisten sachen
0,1447 dinis lichamen vnde dinis blutis
0,1448 njeman tut so ujle gutis
0,1449 der sih dar uone scheidit
0,1450 er ne si des himelriches entfreidit
0,1451 der vil suzze wegewist
0,1452 la nit gnedige crist
0,1453 di cristin nah dir geheizin sint
0,1454 samene herre dines uater kint
0,1455 in der himelischen ierusalem
0,1456 dar uz ne la nit besten
0,1457 den orthabe dirre getihte
0,1458 daz wir uon gesihte zu gesihte
0,1459 bescowen dih selben
0,1460 in der himelischen selden
0,1461 Diz heizit di letania
0,1462 diz entsach frowe sancta maria
0,1463 mit allen himelischen here
0,1464 daz uns got allis des gewere
0,1465 daz wir gesprochin mit der zungen
0,1466 vnde des wir ouh gedenkin nit ne kunnen
0,1467 daz ne mac njeman wene got eine getun
0,1468 qui regnat jn eternum

Referenzkorpus Mittelhochdeutsch v2.0 (https://linguistics.rub.de/rem) 31

https://linguistics.rub.de/rem

